
DIPHAPOSI TSHWARELO TSA MOLETE WA MOLELO

(81)

Morena Jesu le nna re ne ra ema mo letlapaneng gaufi le setlhopa sa ntlha sa diphaposi tshwarelo. Letlapana le le ne le le bophara jwa maoto a le mane (4). Fa ke lebelela kwa godimo ke ne ka bona matlapana a mangwe a a tshwanang le le re emeng go lone, a dikologa a okame se e keteng khuti e e tonna thata. Kwa thoko ga matlapana kgotsa tselana e, go ne go nale diphaposi tshwarelo tse di agetsweng mo mmung. Go tshwana le tsa kgolegelong, diphaposi tse di ne di latelana, mme di kgaogangwa ke mmu wa sekgala sa maoto a mabedi fela, e nngwe go fitlha go e e latelang.
Morena Jesu a re, ‘‘karolo e ya diphaposi tshwarelo e bo godimo jwa dimaele tse lesome le metso e supa (17), go tshimolola go tswa fa fatshe mo moleteng wa molelo. Fano go mewa e mentsi e e neng e le mo boloing le boselamose. Ba bangwe e ne ele ba ba dirisang matlhajana, ba bangwe ba dirisana le mewa ya ba ba suleng, bangwe ba rekisa dithetefatsi, bangwe ba rapela medimo ya diseto, mme bangwe e le ba ba bosula ba ba neng ba nale mewa e e kgonang go itira e kete ke ya batho ba losika ba ba ka tswang ba setse ba sule. Ba ke mewa ya ba ba neng ba dira tse di ferosang dibete tota kgatlhanong le Modimo- ba bantsi ba bone ba ntse ba le lefelong le makgolokgolo a dingwaga. Ba ke ba ba neng ba gana go sokologa, e bile segolo bogolo thata ba ba neng ba ntsha batho tseleng ya Modimo ka go ba aketsa le go ba tsietsa. 
(82)
Mewa e, e dirile bokgopo jo bo tseneletseng kgatlhanong le Morena le batho ba gaagwe. Bosula le sebe e ne e le se ba neng ba swa ba ikepela ka sone, ba se rata thata, ba se phelela.’’
Ga ke ntse ke setse Morena Jesu morago mo matlapaneng/tselaneng, ke ne ka lebelela kwa tlse mo gare ga molete wa molelo, koo go neng go lebega tiro e ntsi e diragala teng. Lesedi le le sesane le ne le tletse mo bogareng ka nako tsotlhe, mme ka kgona go bona motsamao wa diphedi tse dintsi. Gotlhe koo ke neng ke latlhela bofofu teng ko pele ga rona go ne go bonala diphaposi tshwarelo. 
Ke ne ka nagana ke le mongwe gore dipogisego tsa mo di ka se fete tsa dikhuti tse re fetileng go tsone. Gotlhe go re potologa go ne go utlwala dilelo, go ngunangunela ganong le go kuelela ga mewa e e atlhotsweng mo diphaposi tshwarelong. Ke ne ka utlwa ke simolola go lwala thata ka nnete. Kutlobotlhoko le tlhoafalo e maatla e ne ya imetsa pelo ya me.

Morena Jesu a bua are, ‘‘Ke ntse ke dirile gore o seke wa utlwa medumo eo go fitlha jaanong, ngwanaaka. Fela jaanong ke batla go go bontsha ka mokgwa oo satane a tlang go utswa, go bolaya le go senya ka one. Fano moleteng wa molelo go nale di pogisego tse di farologanyeng tse di fiwang mewa e e farologanyeng. Satane o fana ka pogisego e go fitlha tsatsi la katlholo, go fitlha loso le molete wa molelo di latlhelwa nokeng ya molelo. Mo godimo ga moo, go noka e nngwe ya molelo e e fetang ka molete wa molelo ka nako tse dingwe.’’
Ga re ntse re tsamaya mo letlapaneng, medumo e ne e gola. Dilelo tse di maatla di ne di utlwala go tswa mo gare ga diphaposi.

(83)

Ga ke ntse ke tsamaela gaufi thata le Morena Jesu, o ne a ema pele ga phaposi ya boraro, (3). Lesedi le le maatla le ne le bonisitse mo gare ga yone. Mo phaposi tshwarelong e go ne go nale mosadi mogolo a ntse mo setulong se se tsikinyegang go ya  ko pele le ko morago fa motho o se kgorometsa ka mmele, a se tsikinya jalo a ntse a lela ga botlhoko e kete pelo ya gaagwe e ka thubega. Ga ke itse gore ke eng ke ne ke maketse, fela ke ne ke makaletse gore ke motho wa nnete a feletse ka mmele wa gaagwe. 

Phaposi e ne ele lolea kwa ntle ga mosadi mo setulong sa go  ya ko pele le ko morago gannye. Mamota a phaposi a ne a dirilwe ka mmu le letsopa le le sesane, di diletswe mo lefatsheng. Kgoro ya teng e ne e le bophara jwa phaposi gotlhe mo pele. E ne e dirilwe ka tshipi e ntsho le dithupana tsa tshipi go yone, e nale mo e lotlelwang teng. Ka ntlha ya fa dithupana di ne di nale diphatlha tse di tonna, re ne re kgona go bona mo teng ga phaposi yotlhe kwa ntle ga kgoreletso e e seng ya sepe. 

Mmala wa mosadimogolo o ne o le mosetlha- e le mmala wa nama o tlhakane le mmala o mosetlha. O ne a tsikinya setulo sa gaagwe gannye go ya ko pele le ko morago. Ga a ntse a ikuruetsa jalo, ke fa dikeledi di wa ka marama. Ka itse ka botlhoko jo bo neng bo bonala mo sefatlhegong sa gaagwe gore o ne a le mo matlhabing a magolo le go bogisega ka podisego nngwe e e sa bonaleng. Ka ipotsa gore o ne a atlholetswe eng gore a tshwarelwe karolong eno.

Ka ponyo ya leitlho, gone mo pele ga matlho a me, mosadi yo a simolola go fetoga dibopego sa gaagwe- lwa ntlha a fetogela go nna monna mogolo yo o tsofetseng thata, a tloga a fetoga go nna lekgarebe, a fetoga gape go nna mme wa segolwana pele a fetogela go nna mosadimogolo yo ke neng ke mmone lwa ntlha. Ke ne ka lebelela ka kgakgamalo ga a nnetse diphetogo tse di latelanang tse. 

Erile a bona Morena Jesu, a lela a re, ‘‘Morena , nkutlwele botlhoko. Nkhitse lefelong leno la pogisego.’’ A dulela pele setulong sa gaagwe ka go leka go fitlhelela Morena Jesu, fela a palelwa ke go mo fitlhelela. Go iphetola ga gaagwe ga tswelela pele. Tota le diaparo tsa gaagwe di ne di fetoga go tsamaisana le diphetogo, a apara jaaka monna, jaaka lekgarebana, jaaka mosadi wa segolwana le go boela go tsa mosadimogolo yo e leng ene. Go fetoga go ga gaagwe go ne go bonala e kete go tsaa metsotswana fela. 

Ka botsa Morena Jesu ka re, ‘‘ke ka ntlha ya eng, Morena?’’

A boa a kuelela gape a re, ‘‘O Morena, nkhitse mo pele ba boa gape.’’ A bua jaana a eme ka maoto mo pele phaposi tshwarelong, a tlamparetse ditshipi tsa kgoro ka matsogo a a a tiisitseng. A bua a re, ‘‘ke a itse gore lorato lwa gago ke lwa nnete. Ke a itse gore lorato lwa gago lo boammaaruri. Nkhitse mo!’’Jaanong ya re fa mosadi yo a ntse a kueleditse jalo ka letshogo, ka bona sengwe se simolola go gagolakaka nama ya gaagwe go tswa mmeleng. 

Morena a bua a re, ‘‘gase se a bonalang e le sone.’’

Mosadi yo a nna mo setulong a simolola go ikuruetsa ka sone gape. Fela jaanong e ne e le mmele wa masapo yo o dutseng mo setulong sa go ikuruetsa- mmele wa masapo yo o naleng mouwane yo o leswe mo teng ga one. 

(85)

Metsotswana pele kwa go neng go bonala mmele o apere diaparo teng, fela jaanong go ne go bonala masapo a a sheleng a le mantsho, le mo go nnang matlho teng e le diphatlha fela. Mowa wa mosadi yo o ne o kurutla o lelela Morena Jesu ka maikwatlhayo. Fela dilelo tsa gaagwe di tlile thari.

‘‘Morago kwa, nako eo a neng a santse a le lefatsheng,’’ ga bua Morena Jesu, ‘‘mosadi yo e ne ele moloi le modumedi le molatedi wa ga satane. O ne a sa loe fela, o ne a ruta le ba bangwe boloi. Ba lelapa la gaagwe ba ne ba dira ka tsa tumelo ya lefifi go tswa bonnyaneng jwa gaagwe. Ba ne ba rata lefifi go nale gore ba rate lesedi.
Morena a bua a re, ‘‘Ke ka makgetlho a le mantsi ke mmitsa gore a sokologe. A nnyefola a sotla a re go nna, ‘ke itumelela le go rata go direla satane. Ke tlile go tswelela go mo direla.’ O ne a gana go reetsa nnete a bo a pala go sokologela bosula jwa gaagwe. O ne a ntsha batho ba le bantsi tseleng ya Morena, tota bangwe ba bona ba teng mo moleteng wa molelo le ene kajeno. Ga a ka bo a sale a sokologa, ke ka bo ke mo pholositse, ka bo ka pholosa ba le bantsi ba mo losikeng lwa gaagwe ka ene, fela a pala go reetsa.

‘‘Satane o akeditse a tsietsa mosadi yo gore a dumele fa tuelo le ditebogo tsa go mo direla e tla nna go mo neela bogosi jo e leng jwa gaagwe. A mo reile a re ga a kitla a tsamaya a swa, le gore o tla phela nae ka bosakhutling. O sule a rorisa satane, a fitlha fano, a mo kopa bogosi jo a bo tshepisitsweng.

(86)

Satane, rra maaka, motswedi wa maaka, a mo tshega matlhong a gagwe a re, ‘a o ne o ithaya o re nka aroganya bogosi jwa me le wena? Se ke bogosi jwa gago.’ A bo a mo lotlelela mo phaposi tshwarelong eno, mme o mo bogisa motshegare le bosigo. 

‘‘Lefatsheng mosadi yo o rutile baloi ba le bantsi, baloi ba batho ba basweu le baloi ba batho ba bantsho, go dira matlhale a bone a go loya. Nngwe ya matlhale a gagwe a boloi e ne ele go iphetola go tswa go ba lekgarebana, go ba mosadi wa segolwana, go ba mosadimogolo- le go ba monnamogolo. Metlheng eo o ne a ikgatlha a ja monate ka go iphetola jalo go tshosa baloinyana ba ba neng ba le kwa tlase mo go ene, ka matlhale a. Fela jaanong o sotlwa ke matlhabi a molete wa molelo, ka nama ya gaagwe e gagolwaka ke iphetolo e ngwe le e ngwe. Jaanong fa, ga a kgone go laola diphetogo tseno, o nnela go fetoga go tswa go sebopego se le sengwe go ya go se se latelang, fela sebopego sa gaagwe sa nnete ke sa mowa o o tshwanang le mouwane mo mmeleng wa masapo. Satane o mo dirisetsa mabaka a gaagwe a bosula, o mo sotla le go tshameka ka ene. Nako le nako o busediwa mo pele ga satane gore a bogisiwe go kgatlhisa pelo ya ga satane. 

‘‘Ke mmiditse makgetlho a le mantsi, le tota kene ke tlile go mo pholosa. Fela o ne a nkgana. Jaanong o rapela le go kopa gore ke mo itshwarele, fela motlha o mo fetile, go thari. Jaanong o latlhegile kwa ntle ga tshepo.’’

Ke ne ka leba mosadi yo o latlhegetseng mo tshotlegong le matlhabing go ya ka bosakhutling, le fa tota e le mosadi yoo bosula, ka utlwa pelo ya me e rotha madi ka kutlwelobotlhoko.

(87)

‘‘Morena, a matlhotlha pelo!’’ ka bua ke geletse dikeledi.

Ka yona nako eo, ekete Morena Jesu le nna ga re moo, ga fitlha ledimone le le leswe le le setlha ka diphuka tse di robegileng, le le bogolo go lekana le bera, la fitlha mo kgorong ya phaposi ya gaagwe ya e bula ka senotlolo. Le ne le dira modumo o mogolo e kete le batla go mo tshosa. Mosadi yo a goa ka letshogo le legolo ga le simolola go mo tlhasela le mo ntsha mo phaposi tshwarelong. 

Morena Jesu a bua a re, ‘‘Ledimone le le phela le mo bogisa gantsi.’’ Ka bona jaaka ga a gogwa go tswa phaposi tshwarelong a isiwa felo gongwe. 

‘‘Morena wa tlhwatlhwa, a ga go se re ka se dirang?’’ Ka botsa. Ke ne ke mo tlhomogela pelo jang fela.

‘‘Go thari!’’ Morena  Jesu a araba, ‘‘Go thari.’’
